
Centre for Independent Journalism (ClJ)) memperingati Hari Kebebasan Media Sedunia (WPFD) 2025 dengan
memberi penghormatan kepada kerja para wartawan dan pekerja media serta mengakui cabaran besar yang mereka
hadapi dalam menegakkan media yang bebas dan adil demi kepentingan awam.

Tema WPFD tahun ini, “Reporting in the Brave New World — The Impact of Artificial Intelligence on Press Freedom
and the Media,”, amat berkaitan dengan landskap media Malaysia pada masa kini. Malaysia telah menunjukkan
peningkatan dalam Indeks Kebebasan Media Dunia oleh Reporters Without Borders (RSF) — naik ke kedudukan ke-

88 berbanding kedudukan ke-107 pada tahun lalu. Walaupun perkembangan ini merupakan suatu tanda positif, para
rakyat tidak seharusnya menutup mata terhadap kekangan sistemik yang masih membelenggu kebebasan media di
Malaysia, khususnya dalam menghadapi peningkatan autoritarianisme digital dan penggunaan Al dalam
penghasilan berita.

Kecerdasan buatan (Al), serta alat-alat digital yang lain kini semakin digunapakai dalam amalan media di Malaysia.
Bilik berita juga sering bereksperimentasi dalam penggunaan Al untuk tujuan penyelidikan, penjanaan kandungan,
terjemahan dan analisis tren media sosial. Organisasi seperti The Star, Astro Awani dan Free Malaysia Today

dilaporkan telah meneroka laporan bantuan Al untuk memperkemas aliran kerja dan memperluas capaian.
Walaupun alat ini boleh meningkatkan kecekapan dan akses kepada maklumat, ia turut menimbulkan persoalan
etika penting berkaitan piawaian editorial, penyebaran maklumat salah, ketelusan dan akauntabiliti.

Perubahan ini turut menjejaskan rezeki wartawan: pemberhentian pekerja di Media Chinese International Limited
(MCIL), syarikat induk China Press, Sin Chew Daily, dan Nanyang Daily, di mana 44% pekerja diberhentikan demi

memberi laluan kepada alat Al. Dalam ekosistem ini, jaminan pekerjaan dan kelangsungan ekonomi para wartawan

terus terancam; dengan penerbitan seperti Malaysiakini, The Malaysian Insight dan Petra News turut menghala ke

arah pemberhentian besar-besaran sebagai langkah kelangsungan ekonomi.

Apabila desakan ekonomi menyebabkan Al digunakan sebagai pengganti dan bukannya sokongan kepada
kewartawanan yang digerakkan oleh manusia, masyarakat awam akan kehilangan laporan kontekstual dan lapangan
yang penting untuk demokrasi partisipatif. Namun begitu, Al bukanlah satu-satunya punca kepada masalah yang
membelenggu landskap media Malaysia. Akar umbinya terletak pada dekad kawalan media autoritarian, struktur
pemilikan yang tidak telus, serta gangguan dan intimidasi undang-undang.

Penggunaan berterusan undang-undang lama dan menindas seperti Akta Hasutan 1948 dan Seksyen 233 Akta
Komunikasi dan Multimedia 1998 yang dipinda masih membelenggu kebebasan bersuara. Penggubalan Akta
Keselamatan Dalam Talian 2024 dan kemungkinan pindaan terhadap Akta Mesin Cetak dan Penerbitan 1982 berisiko

mengukuhkan lagi kawalan kerajaan ke atas media digital atas nama keselamatan dan moral awam. Sepanjang 2024,
Malaysia menyaksikan pola gangguan dan intimidasi undang-undang terhadap wartawan dan organisasi media yang
berterusan. Kes-kes seperti sabitan tanpa kehadiran editor Sarawak Report Clare Rewcastle-Brown kerana

memfitnah dan siasatan polis terhadap Ram Anand dari Bloomberg menunjukkan bagaimana undang-undang
digunakan untuk menyekat laporan kritikal. Wartawan dari Free Malaysia Today, Malaysiakini dari media Tamil juga

berdepan dengan ancaman undang-undang ketika melaporkan tentang kontroversi politik yang kritikal, sementara
sekatan DNS dan penggantungan Awesome TV mendedahkan isu yang lebih besar berkaitan campur tangan

pengawal selia, prosedur tidak telus dan kekurangan kebebasan media. Perkembangan ini menyerlahkan keperluan
segera untuk reformasi undang-undang yang menyeluruh dan pendekatan berasaskan hak bagi melindungi
kebebasan media di Malaysia.

Pengaruh nilai konservatif yang semakin meningkat atas dasar kaum, agama dan institusi diraja (3R) dalam
masyarakat mencerminkan cara kerajaan terus menggunakan undang-undang sedia ada untuk menyekat media. Ini
jelas dapat dilihat dalam tindakan yang tidak seimbang terhadap Sin Chew Daily atas kesilapan mencetak bendera

negara—satu insiden yang sarat dengan nasionalisme dan perkauman yang tidak terkawal, dan yang mengabaikan
standard hak asasi manusia antarabangsa seperti keabsahan, keperluan dan perkadaran dalam mengehadkan
kebebasan media atau kebebasan bersuara. Pentadbiran Malaysia seharusnya berpaksikan prinsip-prinsip yang
berlandaskan kepentingan awam, bukannya nasionalisme yang menghukum atau kepentingan politik.

Namun, reformasi boleh berlaku! Penggubalan Rang Undang-Undang Majlis Media Malaysia (MMC) baru-baru ini
menandakan potensi titik perubahan. Sebagai sebuah badan bebas pelbagai pihak berkepentingan, MMC yang
dijangka ditubuhkan pada Jun 2025, boleh berfungsi sebagai mekanisme berkecuali untuk menegakkan etika media,

menyelesaikan pertikaian, dan melindungi integriti kewartawanan. Digabungkan dengan inisiatif Bahagian Hal Ehwal

Undang-undang di bawah Jabatan Perdana Menteri untuk menubuhkan Jawatankuasa Protem bagi merangka Rang

Undang-undang Hak untuk Mendapatkan Maklumat (RTI), media akan lebih bersedia untuk mengakses maklumat

awam, seterusnya mencabar maklumat salah dan menggunakan alat Al secara beretika—sekaligus mengukukuhkan
kepercayaan awam dan ketahanan media.

Sehubungan itu, ClJ menggesa kerajaan untuk melangkah ke hadapan bagi menghapuskan budaya ketakutan dan
ancaman serta menghentikan kemunduran terhadap janji-janji reformasi. Kita perlu bergerak ke arah mewujudkan
persekitaran media yang bebas, bebas dari campur tangan dan kondusif bagi memastikan pelaporan yang beretika
dan berlandaskan kepentingan awam dengan memulakan reformasi menyeluruh terhadap undang-undang agar
selaras dengan obligasi hak asasi manusia antarabangsa Malaysia dan meminda atau memansuhkan:

e Akta Hasutan 1948,

e Seksyen 233 Akta Komunikasi dan Multimedia 1998,

e Akta Mesin Cetak dan Penerbitan 1984,

e Akta Rahsia Rasmi (OSA) 1972,

e Seksyen 203A, 298A, 500, 504 dan 505(b) Kanun Keseksaan.

Sementara itu, satu moratorium terhadap penggunaan undang-undang ini adalah perlu sementara reformasi
sedang dijalankan.

WPFD 2025 adalah satu seruan untuk bertindak. Malaysia mesti melangkaui pembaikan simbolik dan melabur
dalam perubahan struktur yang sebenar. Al mesti dimanfaatkan secara beretika, bukan sebagai alat penjimatan kos,
tetapi sebagai alat yang melengkapi dan meningkatkan kewartawanan berasaskan kepentingan awam. MMC mesti
diberi kuasa untuk melindungi kebebasan media, dan wartawan mesti disokong, bukan dibisukan.

Hanya melalui landskap media yang bebas, tanpa campur tangan dan beretika, Malaysia boleh membina masyarakat
bermaklumat berdasarkan nilai demokrasi.

Anda dijemput menyertai kami dalam menyambut Hari Kebebasan Media pada 17 Mei 2025 di Gerakbudaya, di
mana kami akan melancarkan Laporan Lanskap Media ClJ 2024. Acara ini dianjurkan oleh GERAMM dengan
sokongan ClJ. Maklumat lanjut akan diumumkan tidak lama lagi.

Wathshlah G. Naidu
Pengarah Eksekutif ClJ

Untuk maklumat lanjut, sila hubungi Lim Jih-Ming melalui comms®@cijmalaysia.net

Centre for Independent Journalism adalah pertubuhan bukan kerajaan yang memegang aspirasi sebuah
masyarakat demokratik, adil dan bebas bagi membolehkan orang awam menikmati media bebas di samping
kebebasan untuk bersuara, mencari, dan mendapatkan maklumat.

